
Samband íslenskra samvinnufélaga og skjalasafn þess 
 
Nokkrar staðreyndir um skjalasafn SÍS 

• Skjalasafn SÍS er 600 hillumetrar að stærð eða rúmlega 8000 skjalaöskjur. 
• Ef skjölum SÍS væri raðað í turn myndu þau vera meira en átta sinnum hærri en 

Hallgrímskirkja. 
• Gera má ráð fyrir að nálægt 2 milljónir blaðsíðna séu í skjalasafninu. 
• Skjalasafnið mun berast Þjóðskjalasafni Íslands á 60 vörubrettum. 
• Samtals er þyngd skjalasafns SÍS um 20 tonn. 

Um Samband íslenskra samvinnufélaga 

Samband íslenskra samvinnufélaga var stofnað þann 20. febrúar 1902 og varð því 110 ára í febrúar 
síðastliðnum. Upphaflega hét það Sambandskaupfélag Þingeyinga en fékk endanlegt nafn 1906, 
Samband íslenskra samvinnufélaga. 

Sambandinu var í upphafi ætlað að verða samstarfsvettvangur á sviði innkaupa og síðar afurðasölu. 
Metnaður forystu Sambandsins var þó til frekari rekstrar og um miðbik 20. aldarinnar var Sambandið 
orðið eitt stærsta fyrirtæki landsins og lét til sín taka á fjölmörgum sviðum, í innflutningi, útflutningi 
sjávarafurða og landbúnaðarafurða, flutningum og skiparekstri, iðnaðarframleiðslu, vátryggingum, 
verslun, bankastarfsemi, ferðaskrifstofu, olíudreifingu, og svo mætti lengi telja. 

Sambandið stofnaði og starfrækti Samvinnuskólann, forvera Háskólans á Bifröst, um langt skeið, en 
það hefur ætíð verið eitt grundvallaratriði í samvinnustarfi að efla menntun og fræðslu félagsmanna. 
Í Samvinnuskólanum hlutu fjölmargir forystumenn í atvinnulífi á 20. öld menntun sína, bæði þeir sem 
síðar störfuðu hjá samvinnuhreyfingunni, sem og aðrir sem héldu til starfa hjá „einkaframtakinu“ og 
annars staðar. 

Saga Sambandsins er mikilvægur kafli í félags-, atvinnu- og efnahagssögu íslensku þjóðarinnar, og 
kaupfélögin léku mikilvæg hlutverk í framþróun þjóðarinnar. Þegar á heildina er litið var Sambandið 
víðtækasta og umsvifamesta atvinnufyrirtæki landsins á 20. öld, og ein fjölmennustu almannasamtök 
þjóðarinnar. Þá kom Sambandið einnig að stofnun og rekstri fyrirtækja á fjölmörgum sviðum og beitti 
sér fyrir nýsköpun í atvinnulífi. Nefna má þátttöku þess í fiskeldi í upphafi þeirrar greinar og í 
nýjungum í fiskvinnslu, en Sambandið stóð meðal annars að baki fyrirtækinu Marel í upphafi þess.  

Á glæsilegustu árum Sambandsins og kaupfélagana, frá 1940 til 1980, var Sambandið stærsti 
atvinnurekandi landsins. Um 1980 voru starfsmenn þess um 1.800. Þegar líða tók á 20. öld birtust 
ýmis vandamál í rekstri Sambandsins og kaupfélaganna samhliða margþættum breytingum í 
efnahagslegu umhverfi. Á aðalfundi árið 1990 var samþykkt að Sambandið skyldi gert upp, eignir 
seldar og skuldir greiddar. Þetta gekk að mestu eftir og var lokið árið 1992.  Síðan hefur Sambandið 
aðeins verið félagslegur vettvangur kaupfélagana til samstarfs og samráðs. 

